
					ఈ పుట అచ్చుదిద్దబడ్డది

నరుగుదె మ్మని ప్రహస్తాదులు వచ్చి - తరమిడి యున్నారు దారపట్టమున”

నని విన్నవించిన నారావణుండు - చనియె శీఘ్రంబున సభకు నత్తఱిని,

దనుజుండు చనఁగ నాతలయును విల్లు - విన విస్మయంబుగా వెస మాయమయ్యె

నారావణునిలక్ష్మి యంతలోపలనె - బోరన మాయమై పోవు నన్నట్టు1690

ఇదె రాఘవుఁడు వచ్చె నెత్తిపై ననుచుఁ - ద్రిదశారి యెంతయు ధీరుడై కడఁగి

వేగులు వారిచే విన్నవార్తలకు - వేగ నిస్సాణంబు వేయంగఁ బనిచి

తనసేనఁ గూర్పఁ బ్రధానులఁ బనిచె - జనకనందన నంత సరమ వీక్షించి

“యేల మాయమ్మ! నీ విటు ప్రలాపింపఁ? - బోల దీవార్తలు బొంకు గానోపు

వనిత! నీముందఱ వైచినశిరము - దనుజునిమాయగాఁ దలపోయవలదె?

వనజాక్షి యసురదుర్వాక్యంబు లెల్ల - విని యేను బోయితి వెనుకనే యరయ

నావార్త విను రాముఁ డని కెత్తె ననుచు - దేవారి యెంతయుఁ దిరుగంగఁబడియె.

నదె విను నిస్సాణహననఘోషంబు - లదె విను మారాక్షసావళియుగ్ర

రథములమ్రోఁతయు రథికసారథుల - పృథులభాషణములు పెల్లుగా మ్రోసె.

నటుఁ గాన రామున కాపద లేదు - కుటిలకుంతల! నీవు గుందంగవలదు”
1700

అని చెప్ప నాలంక యగలనార్చుచును -  వనచరసేనలు వచ్చుటఁ జూచి

"యంతరంగమున బిట్టదరి రావణుఁడు - చింతించి మంత్రులఁ జెచ్చెరఁ బిలిచి

యదె రాఘవుఁడు వచ్చె ననికి మీ రిపుడు - విదితవిక్రమశక్తి వేగంబు పోయి

మనుజుల నిద్దఱ మడియించి రండు - వనచరసేనల వధియించుఁ డోలి

నరుగుఁడు లెం" డన్న నారావణునకు - వరనీతిమతి మాల్యవంతుఁ డిట్లనియె.




మాల్యవంతుఁడు రావణునితో నీతి సెప్పుట


"నుచితకాలంబున నొప్పగు సంధి - యుచితకాలంబున నొప్పు వైరంబు

గాన నయోచితకార్యంబు సేయు - వానికి రాజ్యంబు వర్తించుచుండు

నధముతో విగ్రహ మధికుతో సంధి - బుధులమతంబునఁ బోనిచ్చు టొప్పు

వలవదు మనకంటె వనజాప్తకులుఁడు - బలవంతుఁ డగువాఁడు బలవైరివై రి

దైవకార్యంబుగా ధరఁ బుట్టినాఁడు - దైవబలంబు నాతనియందె కలదు
1710

ఆరయ ధర్మాత్ముఁ డది చెప్ప నేల? - వారక ఋషులదీవనలు గన్నాఁడు

సురల బాధించి భూసురల మర్దించి - యురుపాపబుద్ధివై యుండుదు వీవె

గెలుపు ధర్మముదెసఁ గీల్కొనుఁ గాని - యిల నధర్మముదెస నేల వర్తించు?

నక్కమలజుచేత నటు నాఁడు వరము - తక్కినవారిచేతను జావకుండఁ

బడసితి గాని యిబ్భంగి నీమీఁద - నడతెంచు నరుల వానరులను గెలువఁ

బడయవు నీ వెన్నిభంగుల నైనఁ - జెడుట తథ్యము వీరిచేతను నీవు;

దాని కింతటికిఁ బ్రత్యక్షంబుఁ జూడు - మానైనవిపులహోమములు ధూమములు

"https://te.wikisource.org/w/index.php?title=పుట:Ranganatha_Ramayanamu.pdf/340&oldid=430526" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 3 ఫిబ్రవరి 2024న 01:51కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

